        1941 елның 22 июне  бихисап сабый йөрәкләргә куркыныч янаган һәм балачак тормышын ач, ялангач, бәхетсез иткән көн... Дәһшәтле еллар афәтен һәр гаилә кичерде. Күп аналар тол калды, улларын һәм кызларын югалтты. Сугыш тирән яра калдырды, йөрәкләргә әрнү салды. Күңелләр һаман сызлана, сыкрый әле...

         Бөек Ватан сугышы тәмамлаганга да 70 ел вакыт үткән. Сугыш, тыл ветераннары, гомумән, сугыш ачысын үз күзләре белән күргән кешеләр инде бармак белән генә санарлык. Аларның сафы көннән-көн сирәгәя бара. Бөек Ватан сугышы  хатирәләре анда катнашучы фронтовиклар һәм тыл батырлары күңелендә генә сакланмый. Еллар үтү белән алар шушы Җиңүне яулашкан солдатларның уллары һәм кызлары күңеленә дә күчә.

        Сүзебез сугыш чоры баласы булган Гыйльмуллин Гыйльван Гыйльмулла улы турында.  Ул 1930 нчы елда Балтач районы Балтач авылында туа. Сугыш башланганда аңа 11 яшь була. Беренче класска укырга 1938 нче елның сентябрендә бара. Латин хәрефләре белән уку, кириллицага күчү чорлары була бу. Сугыш чорына хас булганча, мәктәптә уку малайга бик эләкми. Ул вакытта уку әсбаплары да юк. Дәфтәрләрен  кибеттә азык-төлек чорный торган кәгазьдән ясаганнар. "Аның сыйфаты хәзергеләрдән  күпкә начар иде. Сумкалар өйдә тукылган чүпрәкләрдән тегелгән". Ул чор балаларының күпләренең хәтерендә сакланадыр әле бу хәерчелек, юклык... Кечкенә Гыйльванны әтисе гел үзе белән колхоз эшенә йөрткән. "Шулай булмый ни! Алар бит өлкәннәрнең төп ярдәмчеләре булырга тиешле пионерлар!" . Колхоздагы күп ирләрне , атларны сугышка алгач, колхозда төп көч булып хатын-кыз, карт-коры, Гыйльван кебек яшүсмер балалар калган. Гыйльванның әтисен, сәламәтлеге начар булу сәбәпле, сугышка алмыйлар. Үзенең әңгәмәсендә 85 яшьлек Гыйльван ага болай дип тә искә ала:" Өй абзар шикелле иде. Өйнең бер башыннан икенче  башына, кадак кагып, бау тартабыз. Саламны көлтәләп басудан ташыйбыз, көлтә башларын тигезләп кисәбез. Аннары саламны тигез итеп җәеп, кисеп сугыштагы солдатларга матрац ясый идек. Аның иңе, буе бертигез була иде. Болар барысы мәктәптән кайкач эшләнә. Ягарга утын юк, Шушманың теге ягына су аркылы чыгып, чи агачны көч-хәл белән аударып, өстерәп алып кайтабыз. Кайтканда елганы тагын аркылы чыгарга кирәк. Ничек суык тимәгән ул?! Әле ул агач тиз генә янмый.Үзебез ач. Ул черегән бәрәңге галәмәтләре! Аны бакчадан, басудан җыеп алып кайтабыз. Кеше бакчасына керергә ярамый. Шуннан әниләр бәрәңге кәлҗемәләре пешереп ашаталар. Шушы ризык белән өлкәннәрдән калышмыйча эшләргә дә кирәк бит! "    

        Сугышның һәр көне Балтачка кайгылы хәбәрләр китерә.  Иптәш малайларының, кызларының сугыштагы әтиләрен, абыйларын сагынуларын күреп йөрәкләре  телгәләнә иде Гыйльванның. Ул бәхетле бит әле! Әтисе янында! Шулай да сугыш афәте Гыйльмуллиннар гаиләсенә дә кайгылы хәбәрләр алып килә. Гаиләдәге җиде баланың иң олысы булган абыйлары сугышта һәлак булып кала. Гыйльван аганың әнисенең туганнары да сугыш кырларында ятып калалар. Бу хәсрәтләрне дә үсмер малайга йөрәге аша кичерергә туры килә.

       Сугыш беткәндә Гыйльванга 15 яшь була. "Авыл халкы ыгы-зыгы килә, бөтен кеше эшен ташлый, колхоз идарәсе ишеге өстенә эшләпәле радиоалгыч көйлиләр һәм аннан Совет информбюросы сугыш хәбәрләрен өзлексез хәбәр итеп тора. Бөтен авыл халкы җыйналып, сугышның тукталуын ишетү, явыз илбасар-немец фашистларының илдән куып чыгарылуын ишетәсе килү теләге белән, радиоалгычтан соңгы хәбәрләрне тыңлыйлар",-дип  җиңүне көткән чакларын күз яшьләре  аша  хәтерендә яңарта ул.

      7 нче сыйныфны тәмамлаган малай колхозда бәрәңге казырга, урып-җыюга, чүп утарга йөри. Басуда катлаулы ашлык сугу машинасында эшли. “Сугыш арты, хәерче вакыт, без, малай-шалайлар, бөтенебез ач, кием-салым гаять дәрәҗәдә ярлы. Бөтенесе фронт өчен дип көнне төнгә ялгап эшләгән әниләр, әби-апалар, без-балалар, яшүсмерләр тагын сынау алдында...   Өйләрдә керосин лампасы, аңа да керосин табу бик кыен. Чыра ягып, шуның яктысында дәрес әзерли идек. Басуда да, каралты-кура тирәсендә бөтен хезмәт кул көче  белән башкарыла. Әти-әниләр, абый-апалар колхоз эшендә баш та күтәрмичә  эшлиләр. Үзебезнең өйдәге бәрәңге бакчасын эшкәртергә ат юк, кул белән казыйбыз. Иртә яздан кара көзгәчә без басуда. Ул колхоз басуларында  күргән газаплар мәңге онытылачак түгел.” Сугыш чоры балалары кичергән авырлыклар турында ветеран әнә  шулай дип искә ала.

     Сугыш беткәч, 7 нче классны бетергән малайны ФЗӨ га алалар. ФЗӨга укырга дип киткән малай сугыштан соңгы җимереклекләрне төзәтүдә катнаша. Гыйльван ага үзе бу чорларны болай дип искә ала:“Утыз биш малайдан 4 әү генә калдык. Калганнарны мондагы авырлыкка чыдый алмыйча качып беттеләр.” Чөнки ФЗӨ га укырга дип килгән ач-ялангач балаларны хезмәткә өйрәтәсе урынга бик авыр эшләрдә эшләтәләр. Түзәргә, түзәргә, түзәргә! Гыйльван ага шикелле чыдам, нык, түземлеләр генә һөнәр алып чыга алганнар. ФЗӨ да укыганда ук ул паровоз ремонтлаучы булып эшли. Аннары машинист ярдәмчесе булып урнаша. Җиңел хезмәт  түгел. Сабый килеш тә  күпне күргән   егет бу авырлыкны да җиңеп чыга.

       1950 нче елда ул  армия сафларына алына. Украина башкаласы Киев шәһәрендә 3 ай укый. Аннары Украинаның Львов, Ужгород, Стрей, Иван-Франко шәһәрләрендә һәм башка бик күп авылларында хезмәт итәргә туры килә аңа. Карпат тауларының биеклеген, мәһабәтлеген, Днестр елгасының гүзәллеген Гыйльван ага әле дә дулкынланып, сокланып искә ала: “География дәресендә укып кына белгән күпме җирләрне күрергә туры килде миңа! Рядовой солдат кына булып хезмәт итсәм дә, хәрби хезмәттә булган өч  ел ярым-гомеремнең иң матур вакытлары, көч-куәт ташып торган, истәлекләргә бай чоры. Ул чордагы яшьләрнең ватанпәвәрлегенә хәзерге буын шаккатар иде. Иле өчен утка-суга керергә әзер солдатлар идек без! Пионер, комсомол сафларында тәрбияләнгән буын бит!”

        Гыйльван ага армия сафларында хезмәт иткәндә яшьтән чыныгып, эшләп үсүнең нык ярдәм итүе, физик һәм рухи ныклыкның, үзе  мисалында, никадәр мөһим булуы турында сөйли. Армия тормышы турында искә алганда ветеран : “ Бер китап язарлык инде бу чорлар, сагынып сөйләргә генә калды. Авыр иде, ләкин өмет-ышанычларга тулы, хыялларга бай, иксез-чиксез хис-тойгылар ташып торган гүзәл  яшьлек еллары  бит ул. Ничек сагынмыйсың?! ”, - ди.

        1953 нче елның 2 нче декабрендә хәрби частьнең командиры рәхмәт белдергән хат-шул елларның бер ядкаре. Армиядә бергә “солдат шулпасы әчкән” хезмәттәшләрен Гыйльван ага әле дә сагынып искә ала, аларны күрәсе килә. “Эзләтеп тә карадым. 85 яшьтә булсам да, аларны күрү теләге көчле әле миндә. Бакыйлыкка киткәнче  бер күрешәсе иде.”, - ди ветеран, солдат дуслары белән очрашуга  өметләнеп.

          1953 нче елның декабрендә армия сафларыннан кайтып, Кемерово өлкәсендә паровоз йөртүче – машинист хезмәтен дәвам итә. Солдатка киткәнче алган хезмәт күнекмәләре монда да  нык ярдәм итә. 
         Ләкин ни әйтсәң дә туган ягы үзенә тарта. Ата-баба нигезенә кайтып урнаша. Башта сельхозтехникада трактористлыкка укый, аннары  районның “Райпромкомбинатында” эшли. Йошкар – Ола шәһәрендә экскаваторчы булып эшләргә дә туры килә аңа. Соңыннан Ушма кирпеч заводында шул хезмәтен дәвам итә. Лаеклы ялга да шуннан чыга. Хатыны Мәсхүдә апа Шәмсетдин кызы белән ике кыз,  бер малай тәрбияләп үстерәләр. 2011 нче елда хатыны гүр иясе була. Балалары һәркайсы укып, төрле өлкәләрдә эшлиләр. Үз гаиләләрен булдырып, әти-әниләренә ярдәм итеп яшиләр. Хезмәт сөючәнлек, тырышлык, үҗәтлек аларга әтиләреннән күчкән диярсең.

          Кайда гына эшләсә дә, Гыйльван ага хезмәт сөючәнлеге, тырышлыгы, намуслылыгы белән аерылып тора. Хезмәте дәүләтебез тарафыннан югары бәяләнә. 1955 нче елның 29 нчы апрелендә СССР ташкүмер сәнәгате министрлыгы тарафыннан бирелгән Мактау грамотасы – хезмәт ветеранының иң кадерле бүләге. Югары хезмәт күрсәткечләре өчен 1955 нче елның ноябрендә Усят карьер идарәсе Мактау  китабына кертелү Гыйльван ага  хезмәтенең югары бәяләнүен күрсәтә. Балтач райпромкомбинаты, Ушма кирпеч заводының күп санлы Мактау грамоталары аның хезмәт алдынгылары рәтендә булуын дәлилли. Ә 1967 нче елда Татарстан АССР ның Югары Советы карары нигезендә Гыйльмуллин Гыйльван Гыйльмулла улы Республика Мактау китабына кертелә.

            Ә сугыш чоры баласы, ветераны буларак Бөек Җиңүнең 50, 55, 60, 65, 70 еллыгы уңаеннан бирелгән медальләрен ветеран кадерләп саклый. Бөек Ватан сугышы елларындагы намуслы хезмәте өчен  СССР  Югары  Советы президиумы Указы нигезендә бирелгән  медален  "ачлы-туклы, хәерче, ялангач, күз яшьле балачак өчен язмышның миңа  бер бүләгедер" дип саный  Гыйльван ага. 

         1965 нчы елның мартында СССР Югары Советы президиумы Указы нигезендә  Гыйльмуллин Гыйльван Гыйльмулла улы  кыюлык, батырлык, ныклык өчен Җиңүнең 40 еллыгы уңаеннан икенче дәрәҗә Бөек Ватан сугышы ордены белән бүләкләнә. Ә инде  ветеранга 1996 нчы елда бирелгән Жуков медале хөкүмәтнең сугыш чоры балаларына булган хөрмәтен, ихтирамын күрсәтә. “ Сугыштагы һәм тылдагы батырлыгыбызның  шулай бәяләнүе  өчен хөкүмәтебезгә рәхмәтле  мин. Ходаем, безнең балаларыбыз, без күргәннәрне күрмәсеннәр иде. Оныкларыбыз яхшы мәктәпләрнең кадерен белеп, укытучыларын хөрмәт итеп укысыннар  иде.

Моннан соң балаларга, оныкларга ул язмышларны күрергә язмасын. Илләр тыныч, күкләребез аяз, йөзләребез шат булсын. Ил башлыкларына сәламәтлек, миһербан, шәфкать бирсен”, – дип рәхмәтен белдерә ветеран.

           Бөек Ватан сугышы ... Бөек Җиңү... Бу вакыйгалар, андагы батырлыклар 70 еллык тарих катламы астында калды. Ләкин шул катламнар астында югалмыйча, кешелек дөньясын юкка чыгудан саклап калган, бүгенге көннәргә кадәр халык күңелендә, ил йөрәгендә онытылмаган каһарманнарыбызның батырлыклары әле исән, дөнья тарихында алтын хәрефләр белән язылган. Шуңа күрә без аларны онытмаска, сафлары сирәгәя барган сугыш ветераннарын, тыл батырларын хөрмәт итәргә, зурларга, батырлыкларын киләчәк буыннарга тапшырырга тиешбез. Әйе, без сугышны әле онытмадык...  

                                                          Җиңү безгә җиңел бирелмәде,

  Күпме каннар, яшьләр түгелде!

        Ничә миллион кеше корбан булды,

                                                          Ничә миллион гомер өзелде?!
          Безнең илебез  Җиңүнең 70 еллыгын бәйрәм итәргә әзерләнә. Әлеге бәйрәм дә, ерактагы 45 нче елның Җиңүе кебек, халык күңелендә куанычлы, зур тантана  булып кала. Шулай булырга тиеш тә! Чөнки халкыбыз  бу Җиңү өчен бик кыйммәт түләдек.

          Сугыш Гыйльван ага  кебек миллионлаган балаларны  иртә олыгаерга мәҗбүр иткән. Аларның кире кайтмас балачаклары, яшьлекләре сугыш сөреме белән капланган. Бүгенге көндә тыл һәм хезмәт ветераны Гыйльмуллин Гыйльван Гыйльмулла улы  бик бәхетле, балалары тәрбиясендә кадер-хөрмәттә гомер кичерә. Дәүләт тә аларның илебез һәм халкыбыз алдында күрсәткән нәтиҗәле хезмәтен югары бәяли. Без, хәзерге буын балалары, аңа сәламәтлек,  бәрәкәтле озын  гомер телик.  
